
«Я ВЫДЕРЖУ, МАМА, ВСЁ!» 
 

Вельмі шкада і крыўдна, калі нельга сустрэцца з цікавым чалавекам, якога трохі ведаў і 

спаткацца з якім хацелася б. Цяпер такой магчымасці няма. І не будзе ніколі, бо няма чалавека. 

Ён загінуў у трагічным дарожным здарэнні. Адбылося гэта ў Германскай Дэмакратычнай 

Рэспубліцы, дзе ён нёс воінскую службу кадравым афіцэрам Савецкай Арміі. 

Ён – гэта Аляксандр Віктаравіч Дзікараў, былы выпускнік СШ № 2 г. Дуброўна. Яго 

бацькі – Віктар Фёдаравіч і Раіса Давыдаўна Дзікаравы пераехалі ў райцэнтр з Асінторфа, сям’і 

прыйшоўся да спадобы ўтульны гарадок на Дняпры. Саша хутка знайшоў тут сяброў, ставіўся 

да іх з адкрытай душой, хоць і не любіў раскрываць перад імі сваю запаветную мару – стаць 

лётчыкам. 

Мара збылася. Неяк іх, дзесяткі тры юнакоў з усяго раёна, сабралі ў райваенкамаце. Зусім 

нечакана для ўсіх прапанавалі набываць на курсах ДТСААФ (Добраахвотнае таварыства 

садзейнічання Арміі, Авіяцыі і Флоту) прафесію верталётчыка. Канешне, не знішчальная авіяцыя, а 

ўсё ж – крылатая. Аляксандр Дзікараў згадзіўся адразу. І толькі з цягам часу зразумеў, што несці на 

гэтай «вінтакрылай птушцы» баявую вайсковую службу не менш, а, магчыма, больш небяспечна, 

чым на звыш-гукавым самалёце-знішчальніку. 

З Аляксандрам Дзікаравым, калі ён быў у Дуброўне ў водпуску, звёў нас тадышні старшыня 

райкама ДТСААФ Рыгор Міхайлавіч Залескі, чалавек кіпучай энергіі. 

...У рэдакцыю прыйшоў зусім малады мужчына, прыгожы, ладна скроены, не па-ваеннаму 

строга, а цывільна апрануты. Але ў стрыманасці слоў і жэстаў, у валявым абліччы і цвёрдым 

позірку вачэй лёгка ўгадваўся і ўяўляўся менавіта ваенны чалавек, які, нягледзячы на маладосць, 

прайшоў і перажыў нямала. Так яно і было. 

Аляксандр расказваў мне, што для таго, каб стаць курсантам Віцебскага вучэбна-

авіяцыйнага цэнтра ДТСААФ, трэба было прайсці праз самыя строгія медкамісіі. Гэта 

выпрабаванне ён вытрымаў паспяхова, хоць у ліку «адсеяных» юнакоў было нямала. Паспяхова 

прайшоў і курс навучання. Такім чынам, далейшае жыццё было звязана з авіяцыяй. Але з якой? 

Грамадзянскай, ваеннай? 

Усё вырашылася проста – малодшы лейтэнант Аляксандр Дзікараў падае рапарт аб 

залічэнні яго ў кадры Узброеных Сіл СССР. Ішоў 1980-ы год. 

Далей усё разгортвалася як у калейдаскопе. Ён становіцца слухачом Саратаўскага 

вышэйшага авіяцыйнага вучылішча лётчыкаў. Вучыцца па асобнай праграме, экзамены здае 

экстэрнам, бо лётную практыку ўжо мае. Праходзіць два гады. На пагонах Аляксандра Дзікарава 

з’яўляюцца дзве лейтэнанцкія зорачкі. Водпуск дадому і – накіраванне ў Афганістан. Гэта патрэбна 

Радзіме, а ваенны чалавек загады не абмяркоўвае. Ён іх выконвае. 

І Аляксандр выконваў. 

Расказваў, як суправаджалі верталёты калоны нашых аўтамашын з мірнымі грузамі для 

афганскага насельніцтва. I з ваеннымі – для дзеючай арміі. Рызыка нярэдка смяртэльная. На вузкіх 

і звілістых горных дарогах. У горных цяснінах, якія прастрэльваюцца наскрозь.  



У экіпажы верталёта Аляксандр Дзікараў – лётчык-штурман. Яго задача – пракладваць 

маршрут. Выйдзе са строю камандзір – у тую ж секунду лётчык-штурман абавязаны ўзяць на сябе 

ўпраўленне баявой машынай. Здаралася, што траплялі ў сітуацыі не проста вострыя, а крытычныя. 

Ды лёс быў літасцівы, і з першай камандзіроўкі ў Афганістан Аляксандр Дзікараў вярнуўся 

жывы і здаровы і з ордэнам «За службу Радзіме ва Узброеных Сілах СССР». 

За час водпуску ў Дуброўне ажаніўся і вяртаўся ў свой полк з маладой жонкай. А яго чакала 

другая камандзіроўка ў Афганістан. Як падумаць, дык трохі несправядліва. Раз далі ордэн, то 

службу нёс узорна. Вырваўся з пекла, навошта зноў вяртаць туды? 

Аляксандр на гэта глядзеў некалькі інакш: 

– Там вельмі быў патрэбны баявы вопыт такіх, як я, – гаварыў ён. – Напрыклад, у 

неймавернай цеснаце гор мы ўдвая перавышалі максімальна дазволены інструкцыяй вугал нахілу 

верталёта. Ляталі ў такой цеснаце, што маджахеды маглі дастаць нас гранатамі. Прызямляцца 

даводзілася з пашкоджанымі паліўнымі бакамі, з пашкоджаным хваставым вінтом, а гэта азначала 

амаль што самагубства. Ды на вайне – як на вайне, без рызыкі там не абысціся. 

На вайне ўсё абышлося. У час другой камандзіроўкі – летам 1985 года – Аляксандр 

Дзікараў быў узнагароджаны ордэнам Чырвонай Зоркі. 

Далейшая служба двойчы ордэнаноснага маладога ваеннага лётчыка працягвалася ў ГДР. 

На жаль, зусім нядоўга, толькі і паспеў пагушкаць на руках сыночка-першынца. 

...Перад тым, як пісаць гэтую карэспандэнцыю, я пазваніў Дзікаравым-старэйшым. Трубку 

на другім канцы провада ўзяла Раіса Давыдаўна, маці Аляксандра. Яна толькі што адзначыла 70-

годдзе, мужу – 76 гадоў. Размова наша, само сабой зразумела, не была вясёлай, але і не сумнай. 

Час лечыць самыя глыбокія раны. Раіса Давыдаўна сказала, што яна яшчэ спявае ў народным 

хоры «Надзея», бадзёра трымаецца і Віктар Фёдаравіч. Боль па сыну не прайшла, але што зробіш 

– трэба жыць, пакуль жывецца. 

Унуку Віталію, сыну Аляксандра, ужо за дваццаць, ён вучыцца на рэжысёра. 

– Пачакайце хвілінку, – усхвалявана загаварыла Раіса Давыдаўна. – Мы збераглі пісьмы 

сына. Я прачытаю, а вы запішыце толькі адну кароценькую вытрымку з яго пісьма з Афганістана... 

I я запісаў: 

«Мама! У нас жара 45–47 градусов. До вертолета не дотронуться. Мама, мы выдержим, 

только бы выдержала техника. Мама, мы выдержим!» 

Такія гэта людзі, прайшоўшыя праз Афган.  

Ф. Кулакоў 

 


